
Inummut ulorianartorsiortitsisumik pinerluttarnerup meeqqat inuusuttullu 18-nit inorlugit ukiullit 
akornanni annertusigaluttuinnartup pinaveersaartinnissaa siunertaralugu, suliniutit suut 
aallartittariaqarnersut pillugit apeqquteqaat aallaavigalugu siunnersuut. 
 
Inatsisartunut ilaasortaq Bo Martinsen, Demokraatit 
 
 
Atassummiit Inatsisartunut ilaasortap Bo Martinsenip Demokraatineersup apeqquteqaat aallaavigalugu 
oqaluuserisassiisimaneranut inuiaqatigiinnut pingaaruteqarluinnartumut qutsavigaarput. 
 
Tarnikkut timikkullu persuttaaneq ukioqanngilaq, tamanna periuseq naakkittaatsoq kimulluunniit 
eqquisinnaammat, persuttaaneq tamanut ajoreeqisoq meerartatsinnut eqquitillugu uummatitsigut 
inuiattut kapineqartarpugut, pisuussutitta annerpaartaat eqqorneqartarmata.  
 
Atassummiit tunngaviatigut pingaartitaraarput Nunatta innuttai tassaassasut pisortat avaqqullugit 
imminnut akisussaaffigalutik kiffaanngissuseqarlutik ulluinnarni inuuneqassasut. Ullumikkutulli pissutsit 
allatut isikkoqartillugit, inoqutigiit ilaasa inuuniarnermikkut ajornartorsiutaat taama annertutigitillugit 
akisussaaffimmik pisortat ersoqataasariaqartarnissaat ilaatigut annertusisamik 
avaqqunneqarsinnaanngilaq, meeqqat silarsuaat siunissarpullu saassunneqarmata. 
 
Meeqqat ukiukitsut pinerluuteqarsimatillugit naliginnaanngitsumik ineriartortoqarneranik 
takussutissaqartoqalereersarpoq. Matumani ersinngitsumik tarnikkut innarluuteqarneq 
ineriartornermiluunniit sumiginnarneqarsimaneq peqqutaasut annerpaamik ilagisinnaavaat. 
 
Atassummiit kaammattorusuppavut Naalakkersuisut inuiaqatigiinni “Traumamik" tassalu timikkut 
imaluunniit eqqarsartaatsikkut ajoqusernerup kingunerluutaasinnaaneranik taassumallu 
kingunerisartagaanik uippakajaarnermik napparsimalertarnermik inuiaqatigiinnut katsorsaasalernissamik 
periusissiamik naleqquttumik ingerlanneqarsinnaasumik Nunatsinni ujartueqqullugit.  
 
Ullutsinni ilisimasat aallaavigalugit trauma uippakajaarnerlu attuumassuteqarsinnaasarput. Angajoqqaat 
traumamik eqqungaasimasut uippakajaarnermik eqqungaasimanertik peqqutigalungu inuuniarnerminni 
ajornartorsiuteqalersinnaasarput assersuutitut aanngajaarniutinik atornerluilersinnaasarlutik imaluunniit 
pissusilersuutimikkut ajornartorsiuteqarlutik. Tamanna meeqqat perorsarneqarnerannut 
eqquisinnaasarpoq, ilaatigut sumiginnaaninngorsinnaasarluni. 
 
Angajoqqaat meeqqanut sumiginnaanerat meeqqanut ingerlaqqittarpoq uterluni traumanngorluni 
uippakajaarninngoqqilluni. Meeqqat sumiginnarneqarsimasut pinerluuteqartalernissaminnut 
qaninnerpaajusarput, 
Meeqqat pineqartillugit perorsaanikkut katsorsaaneq inuiaqatigiinni nukittuffiginngisarput 
pitsanngorsartariaqarparput. Meeqqammi inersimasutut katsorsarniarneqarsinnaanngillat, perorsaanerli 
sakkungalugu katsorsaaniartoqarsinnaavoq meeqqanut. Taamaattumik matumani ilanngullugu Atassummiit 



 
Naalakkersuisunut isumaliuutigeqquarput meeqqanut trauma uippakajaarnerlu aallaavigalungu 
siusinaartumik perorsaanikkut katsorsaanerup Nunatsinni nukittorsarneqarnissaa periusissiorneqarnissaalu 
suliniutigeqqullugu. 
 
Demokratineersup Bo Martinsenip apeqquteqaat aallaavigalugu siunnersuutaa Atassummiit taamaalilluta 
akissuteqarfigaarput Naalakkersuisunut kaammattuuteqarfinngorlugu, isumaqaratta meeqqat 
pinerluttarnerat persuttaasarnerallu annertuumik aallaaveqartoq inuiaqatigiinni angajoqqaat 
meeqqaminnut sumiginnaasarnerannut. Tamannalu akiorniassagutsigu inuiaqatigiinni angajoqqaat inuttut 
alloriarusuttut periarfissittariaqarpagut katsorsarneqarsinnaalersillugit traumamut uippakajaarnermullu 
aallaaveqarnerusumik, siunertaralugu angajoqqaat imminnut nalunnginnerullutik peqqinnarnerusumik 
inooriaaseqarusullutik meeqqaminnut perorsaariaaseqalerusussinnaanissaat. Matumanilu aamma 
ilanngupparput perorsaaneq aqqutigalugu katsorsaaneriaatsit naleqquttut Nunatsinni 
atorneqarsinnaanerat, sumiginnarneqarsimanerup kingunerisaanik trauma aammalu uippakajaarneq 
siusinaartumik meeqqanut iliuuseqarfigineqarsinnaaniassammata, ilaatigut meeqqat pinerluttarneri 
akiorniarlugit. 
 
Atassummiit apeqquteqaat aallaavigalugu siunnersuuteqartumut quqqilluta taama akissuteqarpugut. 


